
Joseba Larratxe Berazadi komikigile eta ilustraziogilea da Donostiako 55. Jazzaldiko kartelaren egilea.
Uztailaren 22tik 26ra bitartean egingo den Donostiako 55. Jazzaldiak badu kartela. Joseba Larratxe Berazadi (Irun, 1985eko martxoak 1), Josevisky ezizenez ere ezagutzen dena, da egilea.
Larratxe prentsarako komiki-bandak marrazten hasi zen Donostian Arkitektura ikasketak egiten zituen bitartean. Gaur egun Argia aldizkarirako eta beste hainbat argitalpen eta liburutarako marrazkiak egiten ditu. 2019ko udazkenean argitaratu zuen Joana Maiz (Harriet argitalpenak) nobela grafikoa Yurre Ugarte gidoilariarekin batera, eta laster da aurkeztekoa Asisko Urmeneta gidoilari duen Basolatik berri onik ez (Ikastolen Elkartea) komiki-sailaren albuma.
Edizio honetarako kartela konfinamendu-garaian egin zuen, eta egoera horretatik sortutakoa kartel bizi eta argia da. Kartelean ikus-entzuleak dira protagonista eta Jazzaldia ospakizun gisa aurkezten du. Artistak hausnarketa egiten du: “Nik uste dut zoritxarraren aurrean, oztopoak oztopo, zoriontsuak izaten jarraitzen saiatzeko dugun gaitasuna islatzen duela osotasunean”. 
Aurtengo Jazzaldirako kartelean, Joseba Larratxek ez du ezkutatu nahi izan, ez trazuan ez irudien karikaturizazioan, komikiaren mundutik datorrela. Marrazkigileak berak aipatzen du: “Nire estiloa identifikatzeko modukoa izaten saiatzen naiz, nahiz eta lan bakoitzaren ezaugarrietara moldatu behar izan. Normalean paperean hasten naiz lanean eta 
ordenagailuan amaitzen dut lana, baina kasu honetan prozesu osoa digitala izan da”. 
Kartela eta prentsarentzat informazio gehiago lotura hontan: https://jazzaldia.eus/prensa/ 

